
زليم خان يعقوبون شعرلري




اينجه دويغولار

 
( زليم خان يعقوبون شعرلري )


سيامک حسينعلي‌زاده



قيسا حياتي و ياراديجيليغي
زليم خان يعقوب ( 21 / 1 / 1950 م ) گوٍرجوستان جمهوريسي‌نين بولنيسي بولگه‌سي‌نين کپنک‌چي کندينده آنادان اوْلدو. آتاسي يوسف بي ، فن معلمي اوْلماسينا باخماياراق ادبياتا داها چوْخ دَير وئره‌ن و ماراق گؤسترن بير اينسان ايدي. آناسي گوٍللو خانيم, آذربايجان شفاهي خلق ادبياتينا داها چوْخ دريندن تانيش اوْلان, و سينه‌سي ائل ادبياتي دفتري اوْلان بير خانيم ايدي.
۱۹۶۷ م ايلينده آذربايجان دولت اوٍنيورسيته‌سي ( باکو ) نين کيتابخانه‌چيليک فاکولته‌سيندن مأذون اوْلدو. ۱۵ ياشيندا ايکن ادبي فعاليته باشلادي. ۱۹۶۸ ايلينده باکويا يئرلشدي.
۱۹۹۵ ايلينده و ۲۰۰۰ ايلينده ۲ دفعه آذربايجان ميللي مجليسينه باکي ميللت وکيلي اوْلدو. اينديليکده‌ده ميللت وکيلي اوْلاراق, ادبي چاليشمالارينا سئوگي ايله دوام ائتديرير.
۱۹۹۵ ايلينده حاجي زين‌العابدين تقي‌يئو ميللي اؤدولو ايله ۱۹۹۶ محمد آراز اؤدولونه لايق گؤروندو. ۲۰۰۰ ( اللي ياشيندا ) ايلينده حيدر عليف اوْنا شهرت اؤدولوٍ و گوٍرجوستان جمهور باشقاتي شودارنادزه شرف اؤدلوٍ وئردي. ۲۰۰۵ ايلينده ايلهام علييف طرفيندن « خلق شاعري » آدينا لايق گؤروندو.
زليم خان يييه اوْلدوغو چوْخ گؤزه‌ل ساز هاوالارينا يئنيليک گتيره‌رک عاشيق صنعتيني داها چوْخ گئنيش‌لنديردي.
غرورلو عاشيق, اولو شاعير, گوٍجلو ناطق اولان بو اوْزان بوٍتون شاعيرلريميز و توٍرک دوٍنياسي‌نين آدليم شاعيرلري و بير چوْخ روس و گوٍرجو شاعيرلري‌نين شعرلرين ياغ کيمي آغزيندا ارير. دئمک اوْلار, زليم خان بيزيم ائليميزه بير آللاه وئرگي‌سيدير.







اولولارين باخيشيندا زليم خان

زليم خانين نفسينده بيزيم ميللي قهرمانيميز مته آيتکين ديله گلير.... ائله بيليرم کي, ۴۰۰ نجو قاتداييق. بيز ائله يئرده‌ييک کي, بوردان گوٍنش اسکيک اوْلمور.
گئجه‌لر آي سالير نورونو ، آي قوْناق گلير زليم خانين يوواسينا ، ياشاسين بو سليقه ـ ساهمان ، بو ائو ائشيک. زليم خاني داها يوٍکسک مرتبه‌لرده گؤره‌ک. بو مرتبه‌ده اوْنون يئني ياراديجيليق غلبه‌لري, يئني کيتابلاري اوْلاجاق.
سازدا من ديريلره‌م. زليم خان سازين خريدار دير. اينجه بيليجيسيدير. اوْنون سازيندا بتهوون قدرتي ياشايير. بو بؤيوٍک بختورليک‌دير.
زليم خان سازي جنتين بير گؤشه‌سيدير.
خليل رضا اولو توٍرک
تپه‌ده‌ن ديرناغا, کؤکوندن بوداقلارينا, روحوندان جيسمينه قده‌ر شاعير اوْلان زليم خان يعقوب يالنيز « اؤز شعري » ني يازيپ اوْخوماقلا کفايت‌لنمه‌دي, نه قده‌ر بؤيوک ايستعداد صاحبي اوْلسادا, يالنيز اؤزوندن دئمه‌دي ؛ آذربايجان خلقي‌نين نيظامي‌ده‌ن, فضوليده‌ن, واقف‌ده‌ن, عاشيق علعسگرده‌ن, صمد وورغوندان, شهرياردان....
باشلايان ـ ( هر دفعه يئني‌ده‌ن, يئني بير احتراملا باشلايان ! ) ـ توٍکنمز پوْئتيک ايستعدادينا يييه 
دوردو, اوستادلاشدي
.... زليم خان يعقوب آذربايجان ادبي ـ اجتماعي محيط‌ينده ادبيات‌شناسليق موعظ‌لري, نظري ملاحظه‌لري ايله دئييل, اؤزونون ياراديجيليق ايمکانلاري ايله ثبوت ائتدي کي, عاشيق صنعتي, ساز شاعيرلري‌نين پوْئتيک تکنولوژيسي بو گوٍنون آذربايجان انساني‌نين او وقاتيني ايفاده ائتمک اوٍچون چوْخ بؤيوک پتانسيله ماليک‌دير.
... زليم خان يعقوبدان يازماق سؤزه جان, روح وئره‌ن, اونون باکيره‌ليييني, زده‌لنمه‌دن دانيشديران, جيلوه‌لنديره‌ن, هارمونييالانديران, اخلاقلي احترامين ايفاده‌سينه چئويره‌ن, لايق اوْلدوغو قودرتله, جسارتله اوْرتايا چيخاران, محض اؤزونه مخصوص اسلوبو, ايفاده مدنييتي اوْلدوغونو هر يازاندا, هر دانيشاندا يئني‌ده‌ن نمايش ائتديره‌ن بير سؤز آداميندان, سؤز صاحيبيندن, سؤز يييه‌سينده‌ن 
يازماق دئمکدير.
... زليم خان يعقوب ساغلام, بلور کيمي صاف ( و گوٍر ! ) بير آذربايجان توٍرکجه‌سينين شاعيريدير. اوْنون شعرلرينده, صوحبت ـ چيخيشلاريندا آنا ديلي طبيعي آخاري ايله نهنگ پوْئتيک گوج, ائله محتشم موٍدريک‌ليک ايفاده ائده‌رکي, همين گوٍجون, همين موٍديک‌لييين, نه قده‌ر بؤيوک ايستعدادا ماليک اولورسا ـ اولسون , يالنيز بير شاعير ـ صنعتکارين, يا خود بير شاعير موٍتفککرين اوٍره‌يينه, بئينينه سيغيشديغيني تصور ائتمک چتيندير. و زليم خان يعقوب ياراديجليق ايمکانلاري‌نين گئنيش‌لييي, ايستعدادي‌نين طبيعي سوْنسوزلوغو ايله آنا ديلينده آذربايجان توٍرکجه‌سينه اوْنون اؤز هاتئريياليندان ائله بير آبيده يارادير کي, بو آبيده, بو اسلوب ـ تئکنولوگيا يالنيز اوْنا عايددير ؛ آذربايجان ادبي ديلي‌نين تاريخينده خالق ديليني يازي ديلينه بوجوٍر سخاوتله, بوجوٍر بول ـ بول هله هئچ کيم, هئچ بير بؤيوک صنعتکار گتيرمه‌ميش, خالق ديلينه بو قده‌ر جسارتله « رسمي استاتوس » وئرمه‌ميشدير.... بونون ان آزي اوٍچ 
سببي وار :
بيرينجي, خالق روحونون, عموم ميللي دوٍشونجه‌سي‌نين بوٍتون طبيعي‌لييي, زنگين‌لييي و دولغونلوغو ايله رسمي سوييه‌يه قالخماسي, خالق اراده‌سي‌نين ميللي دؤلت‌چيليک ايددئالاريندا لايق اوْلدوغو ميقايسه‌ده تظاهورو دؤلتين اوْنو يارادان خالقين ديلينده دانيشماسي اوٍچون موٍنيت تاريخي شرايطين ميدانا گلمه‌سي.
ايکينجيسي, خالق روحونو, آنا ديليني اؤز ياراديجيليغيندا بلاواسيطه ايفاده ائده‌ن صنعتکارلاري قورويوپ يوٍکسلده‌ن اؤنده‌ر.
اوٍچونجوسو, خالق روحونو, ميللي عادت ـ عنعنه‌لري, معنوي‌ديرلري, جانلي خالق ديليني اؤزونده بوٍتون طبيعي زنگين‌لييي ايله تظاهور ائتديرمکله ياناشي يوٍکسک دولت‌چيليک تفککورونه ماليک بؤيوک ايستعدادين ( زليم خان ) اوْلماسي, زليم خاندان يازماق, بير طرفده‌ن, تاريخدن ( اوْزان ـ عاشيق مهارتيندن, بديعي يادداشيندان ) يازماق ديمکدير. ديگر طرفده‌ن, گله‌جک‌ده‌ن ( بو گوٍنوموزون گله‌جگينده‌ن ) يازماق دئمکدير. و بو ايستعدادين کي گئجميشي وار, هئچ شبهه‌سيز, اوْنون گله‌جه‌يي‌ده وار
.نيظامي جعفروف ( پروفسور )




الله اکبر

ياخشي دينله اذاني,
ياراداني, يازاني,
يئرين, گؤيون ميزاني

الله اکــــــبـــــر.
دان يئرينده‌ن گلن سس,
اولو سؤز, ايستي نفس,
اوٍره‌کده‌ن گلن هوس,

الله اکــــــبـــــر.
غريب گليب گئده‌سن

ياتما بو يوْل‌لاردا, يوْلچو قارداشيم
گرک بو يئرلري گؤروب, گئده‌سن.
سؤز آليب گوٍللرين گوٍل دوْداغيندان
نغمه‌لر چلنگين هؤروب, گئده‌سن.

باغلا اؤز مئيليني بند ـ بره‌يه
گؤز يومماق اوْلارمي بو منظره‌يه ؟
بير دونه وئريلير عؤمور هره‌يه
گرک ميوه‌سيني ده‌ريب, گئده‌سن.

ياتماغا گلمه‌دين سن بو حياتا
اينانماسوز الان منزيله چاتا
قورخورام يوخولار باشيني قاتا
عؤمرونو يئللره وئريب, گئده‌سن.

آليشيب يانماسان گوٍر اوجاق کيمي
عشقين گوٍل آچماسا آل تورپاق کيمي
قورخورام دوٍنيايا, بير قوْناق کيمي
ائله غريب گليب. غريب گئده‌سن.





دوٍنيا

واختيندا اوُزاتديم کمک اليمي,
وئرمه‌دين منيمله ال ـ اله دوٍنيا.
نه‌يه لازيم‌ايدي واختي کئچنده,
گؤيدن قيزيل ياغدير لعل اله دوٍنيا.

آجي يئل اوٍستومدن استيکجه اسدي,
قار ياغدي يولومو باغلادي کسدي.
گل مني بو قده‌ر يانديرما بسدي
منکي نه کرمم نه له‌له دوٍنيا.
يوْرغون يوققوشلاردا يوٍردوم ايزلري
آهيم‌له قورودوم گؤي دنيزلري
کوٍره‌گيمده قاليب, کندير ايزلري
دردي درد اوٍستوندن شه‌له‌له دوٍنيا

آشيلماز داغلاري من نئجه آشيم
زليمخان فيکيردن چاتيليب قاشيم
اوْ سنون داشيندي بو منيم باشيم
نه قده‌ر ايسته‌سن گل اله دوٍنيا.





گليب

اوٍزدن آغلاديغيم ياديما گلمير,
آغلاسام, گؤز ياشيم اوٍرکدن گليب.
سئوگيم‌ده, سؤزوم‌ده, محبتيم‌ده,
نه وارسا بئشيکدن, بلکه‌ن گليب.

گاه سولا بويلانديم, گاهدا کي ساغا
يئريديم باشيما قار ياغا ـ ياغا.
قالخا بيلميش ايمسه اوجا بير داغا
بو تميز آرزودان, ديله‌که‌ن گليب.

وارليغيم تيتره‌ير, اوٍره‌ييم اَسر
غملي سؤز باغريمي دوْغرايار کسر
غريب‌لر ديلينده سالديغيم اثر
دوُرنانين سالديغي له‌لکدن گليب.

آنجاق اؤزوموندو ايتن سؤزلريم,
حاققيندا گؤيه‌ريب بيتن سؤزلريم.
يئرين قولاغينا چاتان سؤزلريم
گؤيون اوٍزوندکي للکدن گليب.

سازلا هاوالييام, سؤزله ديري‌يم,
سئونده بيلديم کي, عشقين پيري‌يم
خسته قاسيملارين من‌‌ده بيري‌يم,
منه بو خسته‌ليک فلکدن گليب.


بو ياشيل آغاجين آلتي بيزيمدي

کؤک اوٍسته بوداغي نئچه‌دي, بيلديم,
بوداقدا يارپاغي نئچه‌دي, بيلديم,
سالخيمي, ساچاغي نئچه‌دي, بيلديم,
بو ياشيل آغاجين آلتي بيزيمدي.

ساچاغين ترپنير تئللرين کيمي,
يارپاغي اويناشير اللرين کيمي.
دوٍيمه‌سي آچيليب توٍللرين کيمي,
بو ياشيل آغاجين آلتي بيزيمدي.

بو سئوگي, بولايلا, بو بئشيک بيزيم,
چئکر نوبه‌‌ميزي بو کئشيک بيزيم.
نه‌ييميزه لازم ائو ـ ائشيک بيزيم,
بو ياشيل آغاجين آلتي بيزيمدي.

سو ايچر سئوگي‌نين کؤکوٍ عؤموٍردن ،
سئوگي ال اوٍزومه‌سين تکي عؤموٍردن.
خوش بير خاطيره‌دير ايکي عؤموٍردن ،
بو ياشيل آغاجين آلتي بيزيمدي.

کؤنلوموٍز هاوالي, گؤزوموٍزده آج,
گنجلي‌يين هاواسي باشيميزدا تاج.
بير منم, بير سن سن, بير ياشيل آغاج,
بو ياشيل آغاجين آلتي بيزيمدي.

آتش آللاهيندير, ايستي آللاهين,
اوْجاق آللاهيندير, توستو آلاهين.
بو ياشيل آغاجين اوٍستو آللاهين
بو ياشيل آغاجين آلتي بيزيمدي.

دن کيمي سپه‌له, توخوم کيمي اک,
زليم خان, بو آنين لذتيني چک.
هله بيزدن سوْنرا چوْخو دئيه‌جک
بو ياشيل آغاجين آلتي بيزيمدي.
بيرجه مني خاطيرلا

عؤمروٍ ـ گوٍنو اوُزون اوْلسا حسرتين ،
گؤز ياشيندا بير چمني خاطيرلا.
چيچک‌لري شئه گؤرمه‌ميش سارلان,
سولوب گئده‌ن بير چمني خاطيرلا.

داغلاريما گوٍن يئرينه چن دوٍشوب,
خينالي داش کَک‌ليييندن گئن دوٍشوب.
کيمي گؤرسن ساچلارينا ده‌ن دوٍشوب
بيرجه مني, بيرجه مني, خاطيرلا.

سئوه‌ن‌ده چوخ, سئويلن‌ده, آتان دا,
بو دوٍنيادا اوٍزه‌ن‌ده چوخ, باتان دا,
سک سکه‌لي قوش يوخوسو ياتاندا
بيرجه مني, بيرجه مني, خاطيرلا.

منيم گؤزوم ايشاره‌ده, هيم‌ده‌دي
عشقيم, روحوم سن چالديغين سيم‌ده‌دي
دئسلر کي, فيل دؤزومو کيم‌ده‌دي,
بيرجه مني, بيرجه مني, خاطيرلا.

جان اوٍشودو سوکوت گؤرسن آغلاما,
آغلار قالميش بولوت گؤرسن آغلاما.
چييينلرده تابوت گؤرسن آغلاما
بيرجه مني, بيرجه مني, خاطيرلا.

هم چؤره‌يين, هم دوُزونام من سنين,
هم قسمتين, هم روزونام من سنين
باهارينام, نووروزونام من سنين,
ياشيل‌لاشان بير سمني خاطيرلا.
بيرجه مني, بيرجه مني, خاطيرلا.

اي آللاهين گؤيدن گلن پريسي,
سويولسادا شاعيرلرين دريسي.
بيل کي, منم مين ايللرين ديريسي
بيرجه مني, بيرجه مني, خاطيرلا.




سني سئومک اوٍچون گلديم دوٍنيا ـ

چؤلده چيچک اوْلدوم, چمنده ناخيش,
شيمشک‌ده اوْد اوْلدوم, بولوددا ياغيش.
سيرلي بيرگؤزگؤردوم, نورلو بيرباخيش,
چئوريلديم چشمه‌يه, قاريشديم چايا
سني سئومک اوٍچون گلديم دوٍنيايا.

من مين ايل اووه‌ل‌ده گله ‌بيله‌رديم,
مين ايلدن سوْنرادا اؤله بيله‌رديم,
زاماني باشقا جوٍر حسابلايارديم.
واختي باشقا جوٍره بؤله بيله‌رديم.
دوٍشوبسن دوْغولان هفته‌يه, آيا
سني سئومک اوٍچون گلديم دوٍنيايا.

نئچه دينسيزلري دينه گتيرديم,
قورودوم سوٍنبولو دنه گتيرديم.
کؤنلومده نه وارسا, سنه گتيرديم.
منيم يوللاريمي کسن بيلمه‌دي.
نه سرحد, نه دمير, نه داش, نه قايا,
سني سئومک اوٍچون گلديم دوٍنيايا.

مجنون‌دا, کرم‌ده, فرهاددا منم,
مجنونا, فرهادا قاناددا منم.
اؤلوم‌ده, سئوگي‌ده, حيات‌دا منم.
شوٍکور يارادانين وئردييي پايا
سني سئومک اوٍچون گلديم دوٍنيايا.



منيم بو کؤلگه‌ده بير خاطيره‌م وار


ساخلايا بيليرديم واختي ساعاتي,
ياشايا بيليرديم عؤمرو, حياتي
شيرين بير اوْخشاما, کؤورک باياتي,
بوٍتون عؤمور بوْيو اوُنوتماديغيم

واختين اللرينده کئچدييي چم وار,
منيم بو کؤلگه‌ده بير خاطيره‌م وار.
باشيم اوٍستونده بارلي بير بوداق,
بوداغين آلتيندا اودلو بير دوْداق,
ايللردي آغلايير اوْردا بير بولاق
ياپراقلار اوٍستونده هله‌ده نم وار
منيم بو کؤلگه‌ده بير خاطيره‌م وار.

اوٍز گؤزه دؤنموشدو, ياناقلار زره,
آرخادا اوُچوُروم وار, قارشيدا دره.
هر اينسان عؤمرونون خاطيره‌لره
يئتدييي مقام وار, چاتديغي دم وار.
منيم بو کؤلگه‌ده بير خاطيره‌م وار.

بوٍرونوٍب, غرق اوْلوب ياشيل توٍللره,
نغمه تک آخاردي صاف کؤنللره.
حئيف, تئز قاريشدي سولان گوٍللره,
ايندي اوزاقلاردا بير بختي کم وار.
منيم بو کؤلگه‌ده بير خاطيره‌م وار.

توتور بيلدييني يارادان, خاليق,
ائله‌بيل دريادان آيريلير باليق,
ياش کدر گتيرير, زامان قوجاليق,
گؤزومده حسرت وار, کؤنلومده نم وار.

آغاج کؤلگه‌سينده بير خاطيره‌م وار !
منيم بو کؤلگه‌ده بير خاطيره‌م وار.




سئومه مني,

اولدوز سئو, ايشيق اوْلسون بئينينه,
بولود سئو, پالتار اوْلسون اينينه.
تورپاغي سئو, آلسين سني قوينونا,
سئومه مني, سن آللاهي سئورسن.

قالخان اولماز, قيلينج اوْلار بو سئوگي,
قازانج اوْلماز قاخينج اوْلار بو سئوگي.
قيلينج قده‌ر قورخونج اوْلار بو سئوگي,
سئومه مني, سن آللاهي سئورسن.

داغا هاراي, داشا صدا سالارسان,
قانيم گئدر, بير قان ـ قادا سالارسان.
سن بير اوْدسان, مني اوْدا سالارسان,
سئومه مني, سن آللاهي سئورسن.

يوخولار وار, يوخولاردا بوتا وار,
کرم‌لره طيليسم قوران آتا وار.
من بيليره‌م, بو سئوگي‌ده خاطا وار,
سئومه مني, سن آللاهي سئورسن.

ايشيغيم يوخ, اوتاغينجا, ائوينجه,
دؤنممه‌ره‌م گؤزله‌دييين سئوينجه.
آللاهي سئو, گليب مني سئوينجه,
سئومه مني, سن آللاهي سئورسن.

سئوگي

گلنده ياشيمي هئچ سوْروشمادي,
باخمادي زامانا, ياشا بو سئوگي.
بيردن بير دلي سوْي اوْغلانا دؤندو,
توتدو پنجره‌ني داشا بو سئوگي.

دئديلر يوْل آختار قيز اوٍره‌يينه,
سوٍزول داملا ـ داملا, سوٍز اوٍره‌يينه.
اوْد قويدوم ياغيشين بوُز اوٍره‌يينه,
آز قالدي دوٍنياني آشا بو سئوگي.

اوْ سس‌لر هله‌ده قولاغيمدادي,
باهارين حسرتي ياناغيمدادي,
هله‌کي, پاييزين سيناغيندادي,
گؤره‌ک دؤزه‌جکمي قيشا بو سئوگي.

قالاجاق

يوخ, منيمله گئتمه‌يجک بو دوٍنيا,
من گئتسمده نه‌لر, نه‌لر قالاجاق.
آغلايان‌دا تاپيلاجاق, گوٍلن‌ده,
يئنه سئوينج, يئنه کده‌ر قالاجاق.

بزه‌يجک خوْنچاسي‌نين ـ خونونو.
دوٍنيا هر ايل دييشه‌جک دوْنونو.
گؤرمه‌سم‌ده من دوٍنيانين سوْنونو,
اؤز يئرينده آخشام ـ سحر قالاجاق.

کيم يئديسه چؤره‌يي تک, دوُزو تک,
ارييه‌جک او داغلارين بوزو تک.
چوْخ آداملار مه‌له‌يجک قوُزو تک
چوْخ آدامين يوردو مه‌لر قالاجاق.

اولو گوٍنش ايشيق چيلر دوٍنيايا,
اؤز نورونو هر گوٍن اَلر دوٍنيايا.
بيري گئده‌ر, ميني گلر دوٍنيايا,
يئرده حيات, گؤيده لنگر قالاجاق.

درد داشيديم, غم يوٍکله‌ديم شه‌لمه,
شعره دؤندو, سسيم دوٍشدو عالمه.
آي زليم خان, ياخشي ساريل قلمه,
قالسا يئنه بو نغمه‌لر قالاجاق.


دوٍنيانين ياخشي شعري


اولو شاعيريميز يونوس اِمره‌يه.
نورلو گؤزده بسله‌نير, اوْدلو جاندا يارانير,
شاخير شيمشک‌لر کيمي بيرجه آندا يارانير.
گاه قانلي داوالاردا, گاه زينداندا يارانير,
دوٍنياني ياخشي شعري هر گوٍن يازيلان دئييل !

خزينه‌سي توٍکنمز آغير ائلدي, اوْبادي,
ديلغمين مکتوبونو اؤپن بادي صبادي.
شهريارين ديليندن قوْپان « حيدر بابا » دي,
دوٍنياني ياخشي شعري هر گوٍن يازيلان دئييل !

دونن درين بيلديين بو گوٍن داياز گؤرونور.
يازديغين يازيلاردا نه قيش, نه ياز گؤرونور,
ضعيف‌لربوللوغونداياخشي‌لارآزگؤرونور.
دوٍنياني ياخشي شعري هر گوٍن يازيلان دئييل.

اوْغولسان آخارينا, ضربه‌سينه قارشي دور,
اوْ ضولمه, عداوته, خيانته قارشي دور.
محمدعاکف ارسويون سرت«ايستقلال مارشي » دور.
دوٍنياني ياخشي شعري هر گوٍن يازيلان دئييل.

دوغولان چوخ اوْلسادا, نئيله‌سين دوغان آنا,
هر گوٍن دوٍنيايا گلمير نه يونوس, نه مؤولانا.
داهي‌ليک ذره ـ ذره هوْپور ايليگه قانا,
دوٍنياني ياخشي شعري هر گوٍن يازيلان دئييل !

قلب اينجه‌له ـ اينجه‌له اينه‌يه ساپ اوْلسادا,
جان قورويا ـ قورويا اينجه‌ليب چوپ اوْلسادا.
قالاق ـ قالاق يازيلار ييغيليب چاپ اوْلسادا.
دوٍنياني ياخشي شعري هر گوٍن يازيلان دئييل !

کؤکوٍ قديم‌دن قديم, آدمدن, نوحدان گلير,
قاريشيب قانادان گئچير, سوٍزولوپ روحدان گلير.
روحدا, قاندا, نفس‌ده قادير آللاهدان گلير,
دوٍنياني ياخشي شعري هر گوٍن يازيلان دئييل !
اوجاليق

بشر يادداشينا يازدي, ياشاتدي,
دوٍنيايا تک گليب, تک گئدنلري.
هر اوجاق يئتيرمز, هر آنا دوْغماز,
دوٍنيايا پاک گليب پاک گئدنلري.

کيم سوٍردو عومرونو, کيم وئردي بادا,
کيمي دوْغمالاشدي, کيمي دؤندو يادا.
اوجالان گؤرمه‌ديم هئچ واخت دوٍنيادا.
تانري وارليغينا شک ائدنلري.

شؤهرت مين ايللري کئچدي, حاقلادي,
نه داغ سيلکه‌لندي, نه داش لاخلادي.
آللاه اؤز قلبينده تميز ساخلادي,
آللاه قلبينه حک ائدنلري !

دوٍنيا

يوٍنگول اوْلسا عؤهده‌سيندن گله‌رديم,
دوٍنيا, دردين چکيله‌سي درد دئييل.
تک باشينا چکه ـ چکه اؤله‌رديم,
دوٍنيا, دردين چکيله‌سي درد دئييل.

پولاد سيندي, دمير ياندي موم اولدو,
سال قايالار توزا دؤندو, قوم اولدو.
سارايلارين يئري قارا شوم اولدو,
دوٍنيا, دردين چکيله‌سي درد دئييل.

چاققاللارين اولاديقجا اولادي,
تولکولرين قويروقلارين بولادي.
پلنگ اؤلدو, پيشيک ميدان سولادي,
دوٍنيا, دردين چکيله‌سي درد دئييل.

قارا اللر سينه‌ميزه کؤز باسير,
بد عمللر ياراميزا دوُز باسير.
يوٍز دالدالا, يوٍز قالالا, يوٍز باسير.
دوٍنيا, دردين چکيله‌سي درد دئييل.

جان يانديران اوْدلو آهدان قورخورام,
قانلار تؤکن هر سيلاحدان قورخورام.
دوٍنيا, دردين چکيله‌سي درد دئييل.

دين‌سيز اوْلوب انصاف‌ليلار, دين‌ليلر,
قيلينج چکير غضب‌ليلر, کين‌ليلر.
جين آتينا يامان مينيب جين‌ليلر,
دوٍنيا, دردين چکيله‌سي درد دئييل.

چيرکابا باخ, پالچيغا باخ, ليله باخ,
ليل ايچينده ياتيب قالان فيله باخ
« بيزيمکي‌ده قارا گلدي بئله باخ »
دوٍنيا, دردين چکيله‌سي درد دئييل.
گؤروش

ائللرله گؤروشوم چوْخ شيرين اوْلدو
آري‌لار باش قويدو گوٍلومون اوٍسته.
ائله چيچک‌لندي سؤزلر, کلمه‌لر,
بير چمن گؤيردي ديليمين اوٍسته.

اؤتمه‌دي معناسيز هدر بير آنيم ،
اوْدلو دويغولارلا قاينادي قانيم.
سئوگي‌دن کرم تک آليشدي جانيم.
سئونلر باش ايدي گوٍلومون اوٍسته.

شؤهرتده ان اوُجوز ذيروه‌يه تنم,
گوٍنشم, بولودام, ياغيشام, چنم
گؤردوم بو دوٍنيانين آناسي منم ،
دوٍنيا بير کؤرپه‌دي قولومون اوٍسته.

جاهاني دوْلاشان سياح اوْلموشام.
زليم خان ، چوخ شئي‌دن آگاه اولموشام
سانکي ائل ايچينده آللاه اولموشام
اؤزگه بير ال يوخدو اليمين اوٍستونه.

آه دونيا

آه دوٍنيا ، قووغادان آچيلمير باشين,
گوٍنده بير ساواشين, باريشيغين وار.
قوْجاسان, جاوانسان, آنلاماق اوْلمور,
آلنيندا نه قده‌ر قيريشيغين وار.

يوٍکله‌دين اوٍره‌يه غم اوٍستون غمي,
قورويان بيلمه‌دي گؤزلرين نمي.
آدمين بوغداسي قاتيب عالمي,
چوْخ يئرده حارامنان قاريشغين وار.

آچيلمير اينسانين قانادي, قولو,
يوٍزدن او طرفه باغلانيب يولو.
واخت گليب چاتاندا زهرله دولو,
هر اينسان عؤمرونده بير قاشيغين وار.

دوٍزلرين گئنيشدي, داغلارين اوجا,
قول چاتماز باشا باش دوٍنياني قوجا.
دوْيماديم باخسامدا, يوْللار بويونجا,
ماشاالله, نه گؤزه‌ل ياراشيغين وار.

دريالار قوينوندا دوٍشدوم اوٍزمه‌يه,
وايدا آغلاماغا, تويدا سوٍزمه‌يه.
سنين دردلريني ساپا دوٍزمه‌يه,
زليم خان آديندا بير عاشيغين وار.

فضولي ـ    صابير

گؤزه‌ل‌لييه, گؤزه‌له کؤنلونو باغلاياندا,
فضولي « حيرت ! » ـ دئدي,
ميللتي‌نين حالينا گوٍلنده آغلاياندا,
صابير « غيرت ! » ـ دئدي.

حيرت ايله غيرتي يوغوردولار ياپديلار,
بو اؤلوملو دوٍنيادا بير اؤلمزليک تاپديلار !

هر بيري بو حياتدا حيات قده‌ر قالاسي ,
آذربايجان شعري‌نين
بيري حيرت قالاسي,
بيري غيرت قالاسي !


چکه ـ     چکه

شوه باشيميزي قارا دؤنده‌رير,
ايللر باشيميزا ال چکه ـ چکه.
نورلو باخيشلاري سالير نظردن,
طالع گؤزوموزه ميل چکه ـ چکه,

بختيميز قالخاندا شعله ساچميشيق,
بختيميز ياتاندا گؤزدن قاچميشيق.
نه قده‌ر نادانا آغيز آچميشيق,
بوْغاز چکه ـ چکه, ديل چکه ـ چکه.

دوٍشدو يوخسوللاري بورجا دوٍنيانين,
آلچاغي چوْخ اولدو قوجا دوٍنيانين.
قوجاليب گئديريک قوجا دوٍنيانين,
درديني, غميني بول چکه ـ چکه.

تيمساحلار گؤزونون ياشيني سيخدي,
يالانلار دوٍنيانين سونونا چيخدي.
ساتقينلار بو خالقين ائويني ييخدي,
ساختا کاغيذلارا قول چکه ـ چکه.

داغدا محتاج اولور, دوٍزده يوْللارا,
چيغيردا جان آتير, ايزده يوْللارا,
يوْللار بيزه باخير, بيزده يوْللارا.
قاليريق گؤزلري يوْل چکه ـ چکه.

گؤزه‌لدير

پاييز کؤوره‌لدندير, باهار جوشدوران,
مني سرت ائيله‌ين قيش‌دا گؤزه‌لدير.
اوٍره‌يين داشديمي, دئمه آي اينسان,
دوُيماغي باجارسان داش‌دا گؤزه‌لدير.

بير گؤزه‌ل چيخاندا چمنه, دوٍزه,
فيکير وئر ياناغا, نظر سال اوٍزه.
گؤزه‌لليک باخارمي ايرييه, دوٍزه ؟
دئمه‌کي, ايريدي قاش‌دا گؤزه‌لدير.

زليم خان, اوْلماسين نه آه, نه آمان,
آغريدان آغلاماق ياماندير, يامان.
سئوينجين قلبيني دولدوران زامان,
ياناخدان سوٍزولن ياش‌دا گؤزه‌لدير.
ياخشيدي

سسين, اوٍنون ائشيديلمز اولاندا,
اوٍنسوز عؤمرو ياشاماسان ياخشيدي.
قيبله سئچيب نامازينا دورماسان,
يؤنسوُز عؤمرو ياشاماسان ياخشيدي.

قلبين, روحون هر گوٍن آغلار, کيريمز,
آرزولارين آياق آچيب يئريمز.
يوٍز ايل قالسا بوزون, قارين اريمز,
گوٍن سوٍز عؤمرو ياشاماسان ياخشيدي.
ياغيش ياغسا, بارلي باغا خئيري وار,
تر چيچه‌يه, ياشيل تاغا خئيري وار.
نه زمي‌يه, نه تورپاغا خئيري وار,
دنسيز عؤمرو ياشاماسان ياخشيدي.

حيات شيرين, عؤمور گؤده‌ک, گوٍن باها,
باغيشلانماز, کيم باتارسا گوٍناها.
تاپينماسان سئوگي آدلي آللاها,
دين‌سيز عؤمرو ياشاماسان ياخشيدي.

اييلمز

اؤز عشقي وار هر اوجالان ذيروه‌نين
داغا تپه دئييلمز کي, دئييلمز.
شيمشک‌لرين پنجه‌سينه ديريلمز,
سئل آغزيندا يئييلمز کي, يئييلمز.

ديري وار کي, تئز بوٍکه‌سن آغلارا,
اؤلو وار کي, داياق اولوب ساغلارا.
قارقالاري قالديراسان داغلارا,
قارتال کيمي اؤيوٍلمز کي, اؤيولمز.

هر اوجاليق بير آلچاغا درد اولار,
اوٍزده گوٍلر, اوٍره‌يينده درد اولار.
عؤمور بويو متين اوْلار, مرد اوْلار,
سرت قايالار اييلمزکي, اييلمز.

آرخايين اوْلما

باختيم گتيره‌ر دئييب,
چوخدا آرخايين او‌لما.
طالع سنين اؤزون سن,
باختا آرخايين او‌لما.

کؤنول باغلاسان ائله,
دؤنرسن جوشغون سئله.
قيزيلدان اوْلسا بئله,
تاختا آرخايين او‌لما.

عؤمرو کئچيرمه هده‌ر,
اوجال ذيروه‌لر قده‌ر.
يورولاندا نفس ده‌ر,
توختا, آرخايين او‌لما.

ياغديرار باشينا قار,
گلر قيش, گئده‌ر باهار.
قوش اوْلوب اوچماغي وار,
واختا, آرخايين او‌لما.

بور چالي

اوردا دوُيدوم ائل روحونون سازيني,
اوردا سئوديم بير کيشي‌نين قيزيني.
اوردا چکديم گؤزه‌للرين نازيني,
من اؤلنده اوٍزومو
بورچالييا چئويرين.

ايچريمده حسرت آدلي يوٍکو وار,
اوٍره‌ييمده يارالارين کؤکو وار,
له‌لوه‌ري وار, آغلاغاني, لؤلوٍ وار,
من اؤلنده اوٍزومو
بورچالييا چئورين.

منيم کؤنلوم بو تورپاغي سئويردي,
غوربت ائللر عؤمرو يئله سوْووردو.
بلکه ائله آللاه اؤزو چئويردي,
من اؤلنده اوٍزومو
بورچالييا چئورين.

اؤپسوٍن اسن يئللر, ياغان ياغيشلار,
اوخشاسين سئودييم شيرين باخيشلار,
مکّه‌ده, قبله‌ده مني باغيشلار
من اؤلنده اوٍزومو
بورچالييا چئورين.

سو وطنده, باليق توردا غريبدي,
ائلدن آيري قبير, گوْردا غريبدي.
من غربتده, وطن اوْردا غريبدي.
من اؤلنده اوٍزومو
بورچالييا چئورين.

قويون مني تورپاغي‌نين آلتينا,
تورپاغي‌نين, يورغاني‌نين آلتينا.
اوٍزوم اوْلسون آياغي‌نين آلتينا.
من اؤلنده اوٍزومو
بورچالييا چئورين.





دوٍر گؤروم

قارا بولود, اؤرتمه آيين اوٍزونو,
گؤيه باخيم, ايشيق گؤروم, نور گؤروم.
دلي توفان, چالخالاما دنيزي,
قوي, ديبينده اينجي گؤروم, دوٍر گؤروم.

يورغون ساليب داشا سالما يولومو,
تئز ياغديرما ياغيشيمي, دولومو.
قوجا دوٍنيا قانداللاما قولومو,
طيليسم قيريم, خزنه تاپيم, سير گؤروم.

يورولماسين حق يولوندا يئريين,
ياريماسين روح سينديران, ار اين.
نفرت‌لري توْزا دؤنوب اري‌ين,
سئوگي‌لري قاينار گؤروم, گوٍر گؤروم.
اوْ سؤز

سؤزوم يئره دوٍشدو نادان يانيندا,
قالديرا بيلمه‌ديم يئردن اوْ سؤزو.
ساخلايا بيلمه‌ديم اوجاليغيندا,
قورويا بيلمه‌ديم شردن اوْ سؤزو.

روح اوْلدوم, او سؤزون روحونا ياتديم,
سؤزون اوجاغيني قالاديم, چاتديم.
نييه زير ـ زيبيلين ايچينه قاتديم,
من کي, توخوموشدوم زردن او سؤزو.

نئچه داغ آشيرام, دره کئچيرم,
چؤللره بند آچيب, بره کئچيرم.
ايندي‌ده اوتانيب يئره کئچيرم,
ياديما سالاندا هردن اوْ سؤزو.

دان يئري

دان يئرينه سلام وئرديم,
گوٍنش آلدي سلامي مي.
دان يئريندن دوٍشن ايشيق,
صافلاشديردي کله‌مي مي.

طبيعت دن کؤچورموشم,
شعريمده بير دان يئري وار.
دان يئريندن گلن سؤزون
تانرييا قالخان يئري وار.


    ســـــــــــؤز
سؤز جانلي‌دي اينسان کيمي,
سؤزون سئوينن, غمله‌نن,
سؤزون آغرييان يئري وار.

سؤز گوٍجلودو سيلاح کيمي,
آسان, کسن, قيران, توکن,
سؤزون دوغرويان يئري وار.

سؤز کسکين‌دي قيلينج کيمي
سرراست ووران اوْغول گرک,
قبضه‌سينده قان يئري وار.

سؤز نورلودو سحر کيمي,
يولدا قويماز يولچولاري.
ايشيغيندا دان يئري وار.
ياتانلار شاعير اوْلمادي

صاباحيم خئير اوْلسون, ـ دئديم,
صاباحيم خئير اوْلمادي.
بير گئجه‌م يوخودا گئچدي,
بير ميصراعام شعر اوْلمادي.

يارات دئيير داغ‌دا, داش‌دا,
يارات دئيير اؤتن قوش‌دا,
يازانلار قالدي يادداشدا,
ياتانلار شاعير اوْلمادي.



گيزله‌نيب

اوٍره‌ييمده نئچه ـ نئچه
ياس قاريييب, واي گيزله‌نيب.
هيمه بنددي گؤزلريمده,
نئچه چئشمه, چاي گيزله‌نيب.

اوٍره‌ييمي کيمه آچيم ؟
درد اليندن هارا قاچيم ؟
دومان قويمور ايشيق ساچيم
بولودومدا آي گيزله‌نيب.

داغلار آلتدا نه‌لر ياتير,
ياتير, داغ ـ دره‌لر ياتير.
ايچيمده نه‌ره‌لر ياتير,
روحومدا هاراي ياتير.

سونرادان آغلاما زليم خان اوٍچون

يانيمدا سن وارسان, اوٍستومده آللاه,
خطريمه دَيمه‌سن, او ده‌ين دئييل.
منيم بو ايلاهي آزادليغيما
سن بير سؤز دئمه‌سن, او, دئيه‌ن دئييل.

شيرين سن شؤهرتدن, اوجاسان آددان,
ظريف گوٍلوشلرين چيخار مي ياددان.
سئويرم, قورخوم يوخ آلاودان, اوددان.
سو مني يانديران, اود اين دئييل.

جلاد گوٍناهکاردي آخان قان اوٍچون,
ائو تيکمک چتيندي, ائو ييخان اوٍچون,
سونرادان آغلاما زليم خان اوٍچون,
يوز فيکير بير بورجو اؤده‌ين دئييل.

آغلا

بوتون اوٍميدلري قير,
بوتون تئللري سيندير.

بوتون ايشيقلاري سؤندور,
بوتون يوللاري باغلا,

سونرا حئيف سنه, دئ,
يالانچي گؤز ياشييلا
آغلا, اوٍستومده, آغلا.


اؤلدورور

مني نه بير دوست تؤهمتي
نه‌ده بير قارغيش اؤلدورور.
نه باشيما ده‌ين دولو
نه ياغان ياغيش اؤلدورور.

نه رنگي سارالان پاييز
نه‌ده‌کي, قار ـ قيش اؤلدورور.
عزرائيلين خبري يوخ,
منيم ايکي جلاديم وار,
مني جوٍت باخيش اؤلدورور.

سيزلار

اوچوب گئتدي کؤنلوم قوشو,
بوداقدا بير يوا سيزلار.
گؤره‌ن, هاردا قرار توتور
يورد ايتيرميش يوواسيزلار.

بولود آخدي, گوي تيتره‌دي,
گؤزومده هر شئي تيتره‌دي,
گؤنلومده بير شئي تيتره‌دي,
باشيمدا بير تاوا سيزلار.

باخ ساچلارا دوٍشن آغا,
باخ سينده چارپاز داغا,
گوجو چاتماز ساغالتماغا,
درد چوخالسا, داوا سيزلار.
اي جاوانليق

بير زامانلار گوٍجوم واردي,
شير آغزيندان تاج آلماغا.
چوخ گوٍجلولر جان آتاردي,
گليب منده‌ن گوٍج آلماغا.

جنت‌ايدي مکانيميز,
تانري‌ايدي تکانيميز,
واردي هر جورا مکانيميز,
درگاهلارا اوجالماغا.

حئيف گنجليک, واي جاوانليق,
وارمي سنه تاي, جاوانليق ؟
سلامت قال, آي جاوانليق.
من گئديرم قوجالماغا.

آنکارادا ياغيش

قويمورکي, گؤزه‌للييه کؤنول وئره‌ک,
گؤز آچاق.
آنکارانين ياغمورو هئي ياغير,
ساچاق ـ      ساچاق.

گؤزوم اوٍزونده قالدي, گوٍل آچمادي,
ياناغي.
گوٍنه‌شينده چيممه‌دي, اينجيک گئدير؛
قوناغي.


اوغولسان, ياشا

بيردن ـ    بيره قيرديلار
يام ياشيل مئشه‌لري.
مئشه آغاجسيز قالدي ،
آغاج بوداقسيز ،
بوداق قوش‌سوز ،
قوش يوواسيز.
ايندي اوغولسان ، ياشا
مئشه‌سيز ،
آغاجسيز ،
تورپاق‌سيز
هاواسيز.

اوٍره‌ک  سئوينه‌نده
صاباح وار؛
آخشامدان
قارانليق گلير ،
آخشام وار؛
 صاباحدان
نورلو ، ايشيق‌لي.
اوٍره‌ک سئوينه‌نده ،
اوٍره‌ک گوٍلنده ،
عومور ناخيش‌ليدي ،
گوٍل ياراشيقلي
کئف ـ  لذت چکير.

توٍرکون روحو
بو گوٍن داها نازلي ،
اولدوز داها نورلو ،
گوٍن داها پارلاق.
 تورپاغيما بير آي روحلو,
گوٍن روحو گلدي.
 شاهين‌لره, اولدوزلارا
قوجاق آچدي
باکي شهري
توٍرکون روحو,
تورکون روحو,
تورکون روحو گلدي.
يئره باخديم, گؤيه باخديم,
ميدانا باخديم.
بو اوچوشلاردا اؤتن
دؤورانا باخديم.
ايستانبولو فتح ائتميش,
محمد سلطانا باخديم.
ملازگيرده مؤهور وورموش
آلپ ارسلانا باخديم.
تورپاغيما بير اولدوز روحو
آي روحو, 
گوٍن روحو گلدي.
تورکون روحو,
تورکون روحو,
تورکون روحو گلدي.
بو اوچوش کارليقلارا,
 دارليقلارا,
قفس‌لره عوصيان.
زنجيرلره,  تهديدلره,
مجلس‌لره عوصيان.
حقي ازن, آللاهي دانان
ناکس‌لره عوصيان.
توٍرک اوغلو توٍرک جاويدين
سوٍرگون روحو گلدي.
تورکون روحو,
تورکون روحو,
تورکون روحو گلدي.
اوْغوزومدو, آغ اوٍزومدو,
قوپوزومدو بو قودرت,
قيلينجيمدي, قيرمانجيمدي,
توپپوزومدو بو قودرت.
ابديمدير,  توٍکنمزيم,
سوْنسوزومدو بو قودرت,
چيليغين روحو,
جوشغون روحو,
گوٍلگون روحو گلدي.
تورکون روحو,
تورکون روحو,           

تورکون روحو گلدي.

کرکوٍک

بو گوٍن سنين طالعني
دوٍشوٍنورم,
آغير گوٍنده اوٍستونو
اوْد آلان کرکوٍک.
اؤنده قاتيل, ساغدا دوٍشمن
سوْلدا ياغي,
يورد ـ يوواسي, ائل ـ اوباسي
تالان کرکوٍک.
دردلريني ذيروه‌لره,
تن بيليرم.
بورچالييام, نه چکيرم
من بيليرم.
بورچالي تک کؤنول باغي
تالان کرکوٍک.
بئش يوز ايلدي بويات سنده,
حيـسـسيم سنده,
گل, قوووشاق, قوربانيمي,
کسيم سنده,
مندن قوپان روحوم سنده,
سَسيم سنده.
بدخبرلر يالان اوْلسون,
يالان کرکوٍک.
اول کي تک ووران اليم
يوخدو هله,
قيلينج چکيب, جوشان دَليم
يوخدو هله,
فاتح يوخدو, سلطان سليم,
يوخدو هله,
گؤزله گؤره‌ک, گؤزو يولدا
قالان کرکوٍک.
هاردا زور وار,
اوردا خبيث بارماغي وار,
هاردا شر وار,
اوردا ابليس بارماغي وار.
طالعينده بير
« انگليس » بارماغي وار,
قيزيل ايلان قسمتيني
چالان کرکوٍک
قاراباغ‌دا اربيل, موصول,
طالع ايدي.
روحو گيروُو, اؤزو يوخسول,
طالع ايدي.
ازيله‌نين طالعي قول,
طالع ايدي.
ييخدي سني فيلان اوغلو
فيلان, کرکوٍک.
دؤنه ـ دؤنه سينديريپلار,
عيناديني,
اوچا بيلمير, طالع قيريب,
قاناديني.
مکّه بيليب اؤز آديني,
سوْي آديني.
نامازيني تورکه ساري
قيلان کرکوٍک.
جلاد دئيه‌ک, ياغي دئيه‌ک,
بختيميزه,
عؤمرون قارا چاغي دئيه‌ک,
بختيميزه.
لاي لا چالاق, آغي دئيه‌ک,
بختيميزه.
سن آنام اول, من‌ده سنين,
بالان کرکوٍک.

بيلميرم

اؤلوم آدلي بير دين‌سيزين
هانسي‌دي ديني بيلميره‌م.
نييه بئله اوُزون چکدي
نفرتي, کيني, بيلميره‌م.

هاوا سويوق, روزگار سرين,
عؤمور گوٍده‌ک, يارا درين,
نه واخت کسر اوٍره‌ک‌لرين,
فريادي, اوٍنو ,بيلميره‌م.

اجل گلسه, آلماز ايزين,
سوٍروندوره‌ر ديزين ـ ديزين.
هاردادي بو قيبله‌سيزين
قبيله‌سي, يونو, بيلميره‌م.

درد مين بيردي, منسه بيره‌م,
تورپاغيندا شهديم, شيره‌م,
گلدييم گوٍنو بيليره‌م,
اؤلدويوم گوٍنو بيلميره‌م.

غلبه چالماغا نه وار

قورخاقليغي ترک ائله‌سن,
غلبه چالماغا نه وار.
تورپاق نه‌دير ؟ ـ درک ائله‌سن,
غلبه چالماغا نه وار.

اورتادا دوٍشوک اوْلماسا,
توربادا پيشيک اوْلماسا.
گميي‌ده دئشيک اوْلماسا,
غلبه چالماغا نه وار.

آيريلماساق کؤچوموزدن,
عيبرت آلساق سوُچوموزدان.
چورومه‌سک ايچيميزدن
غلبه چالماغا نه وار.

ميللتيميز بير اولاندا,
بيرليييميز پير اولاندا.
دؤيوش واختي شير اولاندا,
غلبه چالماغا نه وار.

ايمان, انصاف اولان يئرده,
دوُيغولار صاف اولان يئرده.
فيکير شفاف اولان يئرده,
غلبه چالماغا نه وار.

« ميللت » ! ـ دئسين اوجالان سس,
« وطن ! » دئسين هر دينن کس.
ساتقينلارين کؤکوٍنو کس,
غلبه چالماغا نه وار.

شهيد کيمي تاپشير قاني,
ايگيد کيمي آل ميداني.
اؤلدور ايچينده شيطاني.                    غلبه چالماغا نه وار.

مغلوب اولماق زنجير ديسه,
مغلوب اولماق کندير ديسه,
مغلوب اولماق تحقير ديسه,
مغلوب اولماق قبير ديسه,

غلبه سوْن اوٍميد يئري
غلبه سوْن تدبير ديسه,
غلبه چالماغا نه وار.

سؤزون بير باشا دئ

ميلچک تک ويزيلداما,
چيبان تک سيزيلداما,
مال کيمي ميزيلداما,
پيچ ها پيچا حاشا دئ.
کيشي‌سن آيدين دانيش,
سؤزونو بير باشا دئ.

روح دين‌سين, جان دانيش‌سين,
تکجه ديل دانيشماسين,
داماردا قان دانيش‌سين,
ايسته‌ييرسن اينسانا
ايسته‌ييرسن داشا دئ,

کيشي‌سن آيدين دانيش,
سؤزونو بير باشا دئ.

ديل وارسا, دوْداق وارسا,
دوْداغين آلتي نه‌دير.
بوي وارسا, بوخون وارسا,
کؤلگه, قارالتي نه‌دير.
دوٍنيا دولو ايشيق‌سا,
اوٍره‌يين خيلطي نه‌دير.
خيردالاما اينساني.
اونا بَي دئ, پاشا دئ !
کيشي‌سن آيدين دانيش,
سؤزونو بير باشا دئ.

راحات اؤله‌سن

يازيق او اينسانين طالعينه کي,
دوستو اوٍز دؤنده‌ره, يار خاين چيخا.
ايلان باشي کيمي قالخا خيانت,
هر داشين آلتيندان بير خايين چيخا

عؤمرو عؤمورلره نور تک بؤله‌سن,
باخانلار گؤره‌کي, نورسان, شؤعله‌سن,
اؤلوب گئده‌نده‌ده راحات اؤله‌سن,
روح جاندان چيخاندا آرخايين چيخا.

قورخو

مني سولموش طالع‌لرين
سارالميش رنگي قورخودور.
خبرين قارا گله‌ني,
گئجه‌نين زنگي قورخودور.

آللاهي يوخوخ « آللاه » لارين,
ائولر ييخان سيلاح‌لارين,
مني وحشي تاماح‌لارين,
شيري, پلنگي قورخودور.

ياواش ـ ياواش ايير مني,
دن ـ دن اولوب يئير مني
زامانين ترس ديير مني
واختين آهنگي قورخودور.
نئيلره‌م
درديمين گؤيو وار گؤيلرده‌ن گئنيش,
قالسين اؤز يئرينده, گؤيو نئيلره‌م ؟
يانيمدا اوْد ديللي سيزيلتي‌لار وار.
کاماني نئيلره‌م, نئيي نئيلره‌م ؟

قوورولا ـ قوورولا ايستي‌له‌نميشم,
آليشا ـ آليشا توستوله‌نميشم,
درد يوٍکو آلتيندا ياستي‌لانميشام,
گوٍن به گوٍن قيسالان بويو نئيلره‌م ؟

طالع قيلينجيني چالديقجا چالدي,
وئردييي نه وارسا, اليمده‌ن آلدي,
ياسيمي تويومدان قاباغا سالدي,
ياسيمدان سونراکي تويو نئيلره‌م ؟
کسيلر

بو ميدان قانلي ميداندي
هي بوردا باشلار کسيلر.
نه اوٍره‌کدن درد آزالار,
نه گؤزده‌ن ياشلار کسيلر.

اوٍستوموزه قونماق اوٍچون,
شاختالاردا دونماق اوٍچون,
باش‌ داشيني يونماق اوٍچون,
دوغرانار, داشلار کسيلر.

قيسمتي قار, قيروو بيزيک,
اسير بيزيک, گيروو بيزيک,
هر اووچويا بير اوْو بيزيک,
بلن‌لر, قاشلار کسيلر.
مغلو بيت

پاسلانميش بير قيلينجام,
چکيلميشم قينيما.
اوْردو يوخدو, قوشون يوخ,
دؤيوش يوخدو, هجوم يوخ,

بير داغي قالديراردي
عشقيم, گوٍجوم, هوسيم,
بير داشي قالديرماغا
ايندي منيم گوٍجوم يوخ.


کئيه  دانيشير

دردي داغيلماسا, داغيلار اوٍره‌ک,
بيليره‌م درد اهلي نييه دانيشير.
بيري قيسمت‌يني يئرده آختارير
بيري آرزوسونو گؤيه دانيشير.

داشييير آغريني, چکر آجيني,
بير سؤزده آختارير سون علاجيني,
کيمي ساز ائله‌يير توت آغاجيني,
کيمي قاميش تاپير, نئيه دانيشير.

چکميشم داغلارين داشي چکه‌ني,
داغ چکمز گؤزومون ياشي چکه‌ني,
بدبخت او کسدير کي, باشي چکه‌ني,
قانانا دانيشمير, کئيه دانيشير.

پاييزي گئيديم اينيمه

قارا ساچيم گوٍموشله‌دي,
      سازيمين تئللري کيمي.
گلن گوٍنلر غم گتيره‌ر 
          پاييزين يئللري کيمي.

گؤزومدن بولاق توکولر, 
      گؤزومه تورپاق توکولر,
اوٍستومدن يارپاق توکولر,
     عومرومون ايللري کيمي.

اؤلوموم گلمير عينيمه, 
     پاييزي گئيديم اَينيمه,
يارپاقلار قونار چينيمه,
      آنامين اللري کيمي.

درد اولوب نئيه چکيللم 
       هوپوب هر شئيه چکيللم
نور اولوب گؤيه چکيللم
      گؤيون قنديللري کيمي.








صحرا همين صحرادي

دوٍدوک همين دودوک دوٍ ،
چالانلاري   باشقادي.
اششک همين اششکدي ،
پالانلاري باشقادي.

کيمينه بير فورصتدي,
کيمينه خوش قيسمتدي.
روشوت همين روشوتدي,
آلانلاري باشقادي.

اوٍيودور نارينلاري,
يئکه‌لدير قارينلاري,
ايندي‌نين هارينلاري,
کالانلاري باشقادي.

درددي, غمدي, کده‌ردي,
دردي دوٍنيا قده‌ردي,
شهر همين شهردي,
دالانلاري باشقادير.

تاپدالادي حاقلاري,
باغلادي دوداقلاري,
واختين فيريلداقلاري,
يالانلاري باشقادير.

تئز ـ تئز دييشير آدي,
آنجاق دييشمير دادي,
صحرا همين صحرادي
ايلانلاري باشقادي.



بيتمه‌دي کي بيتمه‌دي

اينشاالله, بيتر دئديک
بو آغريلار, آجيلار,
نه آمانلار, نه آهلار,

بيتمه‌دي کي بيتمه‌دي.

نه دردي يوخا چيخدي,
نه نامردي توٍکندي
باغيشلانماز گوٍناهلار

بيتمه‌دي کي بيتمه‌دي.

عومرو اوٍزدو, چوٍروتدو,
گؤزدن آخان ياش يئدي,
گوٍل کيمي بدنلري,
تورپاق يئدي, داش يئدي,
ميللتي موحاريبه
اينساني ساواش يئدي
بو ييرتيجي طاماحلار

بيتمه‌دي کي بيتمه‌دي.

قول آچديق, ال اوزاتديق
نئچه اولو درگاها,
تاپامماديق ملهمي
درد اوجوز, درمان باها.
ناحاق اوٍميد باغلاديق,

اوٍميدسيز بير صاباحا.
اوٍميد بيتدي صاباحلار

بيتمه‌دي کي بيتمه‌دي.
قنـيـم‌لـــــر, وحـشــي‌لــــر

نه‌يين قنيمي يوخدو,
گؤره‌سن, بو دوٍنيادا ؟
واراقلانير خياليم,
 نه‌لري ساللام يادا.
وحشي‌لشن کوٍلک‌لر,
 چيچک‌لرين قنيمي.
اوْوو قانا بولاماق
  اووچولارين پئشه‌سي,
قــيزيل گــوٍل‌له؛
‌قوشلارين ،
توٍلک‌لرين قنيمي
وحشي‌لر اؤز يئمــيني
 قوپاردار چنگه ـ چنگه.
قوُزوُلاري قوُرد باسار,
جئيران يئمدي پلنگه.
طاماه ؛

گؤزه‌لليک‌لرين,
ايشتاه؛
 اتــين قنـيـــمي.
طبيعت‌يــن ائـولادي,
 طبيعت‌ين قنيمي.
بير گوٍل آچيلان کيمي
شاختا؛

 بوينوز گؤسترير,
حـيات؛  « يانانا »
آتش
 دونانا ؛
 بوُز گؤسترير.
دئدي ـ قودو, شر ـ خطا ؛
  تميز آدين قنيمي.
زيندان,  محبس, 
خبيث‌ليک
 ايستعدادين قنيمي.
پيغمبرليک يولوندا
چارميخ وار,
داشقالاق وار.
شاعيرليک يوللاريندا 
مين جوره بادالاق وار.

هر ايمانين قنيمي
 بير يزيددي, شوٍموردو,

قنيملر؛ جمعيتي. 
وحشي‌لر؛ طبيعتي
اوْوج ـ اوْوج سوْموردو, 
پارچا ـ پارچا گميردي.
يئنه دؤزدو طبيعت, 

يئنه دؤزدو جمعيت,
 دؤزمه‌سه نئيله‌يه‌جک.
جاني داشدي,  دميردي 
ياشاييريق دوٍنيادا,
بودا بير جور طالع دي,
 بودا بير جور عوموردو.
دوٍنيام

يالانچي بير ناغيل سانميش,
ناغيل, آي دوٍنيام, آي دوٍنيام.
هر کيم سندن آغيل اومور,
يوخدور اوندا ذره قده‌ر
آغيل, آي دوٍنيام, آي دوٍنيام.

کيم‌لر ووردو آراميزي,
کيم‌لر پوْزدو سيراميزي ؟
ياغ وئريب ياغلايان يوخدو,
باغ وئريب باغلايان يوخدو,
قان آپارير ياراميزي
ديل دئييب آغلايان يوخدو.
نه اؤلوب ، نه اؤله‌سيدي ،
چوُغون ، آي دوٍنيا, آي دوٍنيا.
فرياد ايله اؤتدو نئييم ،
ديزلريمدن گئتدي هئييم.
ديليم گلمير ، نئجه دئييم
داغيل ، آي دوٍنيام, آي دوٍنيام.

يول آچ ارکيم ، نازيم اوٍچون ،
گوٍل آچ فصليم ، يازيم اوٍچون ،
کؤنلومه بير هاوا دوٍشوب
اوچ تئل باغلا سازيم اوٍچون.
گل ، تزه‌دن بيزدن اؤترو
دوغول ، آي دوٍنيام, آي دوٍنيام.







واي او گوٍنده‌ن

واي او گوٍنده‌ن کئيله‌شه‌سن ،
اوجاق سني قيزديرمايا ،
شاختا سني اوٍشوٍتمه‌يه.
گؤي اوٍزونده شيمشک چاخا

قولاقلارين ائشيتمه‌يه.
واي او گوٍنده‌ن کئيله‌شه‌سن ،
بير گؤزه‌لليک گؤره‌ن زامان
روحون نورا غرق اولمايا.
هئي باخاسان ، سندن اؤترو
گوٍل‌نن کوٍله فرق اوْلمايا.
واي او گوٍنده‌ن کئيله‌شه‌سن
سني گؤره‌ن شوکور دئيه.
اؤکوٍزونه ، ياباسينا.
گوٍناه ، ثواب بيلمه‌يه‌سن ،
گئده‌سن بير گوٍناهکار تک
يارادانين قاپيسينا
واي او گوٍنده‌ن کئيله‌شه‌سن
آغلاماغين دمي گله.
گؤزلريندن ياش گلمه‌يه.
بو کئيلي‌يين نه بنده‌يه ،
نه آللاها خوش گلمه‌يه.










قايغيلار

عؤمور بوْيو ال چکمدي ياخامدان
مني سيخان ، مني ازه‌ن قايغيلار.
هم قوجالدي ، هم‌ده مني قوجالتدي
من دؤزدويوم ، منه دؤزه‌ن قايغيلار.

کار ائله‌دي ، پامبوق اولدو قولاقدا.
لال ائله‌دي ، قيفيل اولدو دوداقدا ،
شيل ائله‌دي ، قاندال اولدو آياقدا ،
باش آغزيدان ، عؤمور اوٍزه‌ن قايغيلار.

اوٍزه ياشي ، گؤزه نمي تانيتدي ،
جانا دردي ، قلبه دمي تانيتدي ،
ديري ـ ديري جهنمي تانيتدي
قبره قده‌ر منله گزه‌ن قايغيلار.

عشقين اؤلومو

عشقين اؤلدويونو گؤردوم ،
بير گوٍلون سارالماغيندا.
عشقين اؤلدويونو گؤردوم
بير قلبين قيريلماغيندا.

عشقين اؤلدويونو گؤردوم ،
ايشيغيني ايتيرن گؤزده
اوٍره‌کده‌ن يوخ ، بوغازدان گلن ،
آدامي اوٍشودن سؤزده.

عشقين اؤلدويونو گؤردوم
گؤيرميش ديلده ،
قوروموش دوداقلاردا ،
کوٍلو گؤيه سوْورولان
صاحيب‌سيز قالميش اوجاقدا.
عشقين اؤلدويونو گؤردوم.

چييينلرده گئده‌ن تابوتدا
زنگوله‌سي قيريلان سسده ،
قولاغي باتيران سکوتدا.
نه قده‌ر اؤلن ـ ايتن گؤردوم ،

سپيلن توخوملار جوجرمه‌ميش.
عؤمرو ياريدا بيتن گؤردوم.
يارالانميش توپراق گؤردوم.
روحو سينميش وطن گؤردوم.
هاميسي عشق اؤلومودو.

نه‌ييني دئييم بو عشقين, نه‌ييني
آللاه هئچ کسه گؤسترمه‌سين
عشقين , سئوگي‌نين,
اوٍميدين, اينامين اؤلمه‌ييني !
سؤيکن تورپاغا سؤيکن

سؤيکنمک ايسته‌ييره‌م !
آغاجامي سؤيکنيم,
ياماجامي, داشامي ؟
ايللره مي سؤيکنيم,

طالئعه ‌مـي, يـاشـا مــي ؟
سؤيکنمک ايسته‌ييره‌م
آرزويامو
سؤيـــکــنيم
اوٍميده‌ مــي, عشقه ‌مــي ؟
کيم اريده‌ر, گؤره‌سن,
ايچريمده گزديرديييم
داش سوٍکوتو, داش غمي ؟

سؤيکنمک ايسته‌ييره‌م !
قارداشامي سؤيکنيم,
بــاجييامــي, يــارامـــي ؟
کيم ملهم قويا بيلر,
گيم ساغالدار يارامي ؟
سؤيکنمک ايسته‌ييره‌م !
گوٍنشه مي سؤيکنيم,
اولـدوزا مــي, آيـا مــي ؟
دنيزه مي گوٍوه‌نيم
دالغايا مي, چايا مي ؟
گوٍنش مني آنلايار,
اولدوز مني دويار مي ؟

ايچيمده‌کي دردلري,
بوستانيما, باغيما,
داش آتان نامردلري
بو دنيزلر, بو چايلار
تميزلر مي, يويار مي ؟
سؤيکنمک ايسته‌ييره‌م !
دفتره مي سؤيکنيم,
قلمه مي, شعره مي ؟
بيلميره‌م بو سؤيکنيش
زيانا مـي, خئيره مـي ؟
گؤيده‌ن آخدي, بيلميره‌م,
يئردن چيخدي بيلميره‌م
سس گلدي قولاغيما
اؤلــومــون الينده‌دي
هر بير دردين درماني,
اؤلــومــون الينده‌دي
اينسانين سون فرماني
سؤيکــن قارا تـابـوتـا,
بئش آرشين آغا سؤيکن !
نه داغـا دوٍش, نه داشـا
سؤيکن, تورپاغا سؤيکن !


قوجاليق

ايللر گئچدي, کؤرپه‌لرين
کؤرپه‌لرين الي چيخدي.
واخت دولاندا, گنجليک آدلي,
ميدانا بير دلي چيخدي.
سئوينجده‌ن قالمادي نيشان,
سريندي قايناييب داشان.
ياخاميزدان برک ياپيشان,
اؤلوم آدلي زه‌لي چيخدي
گؤره‌ن گؤزموش, ووران الميش,
نره‌سي داغلاري ده‌لميش.
گنجلييميز نه گؤزه‌لميش,
قوجاليق گوٍلمه‌لي چيخدي.




دئدي

کيم سينديريب کؤنلومو,
قلبه ده‌ين داش دئدي.
نده‌ن يانير اوٍره‌ييم,
گؤزومده‌کي ياش دئدي.
اود يانديردي زميني,
سو باتيردي کميني,
بير دوٍنيانين غميني,
بير چاتيلان قاش دئدي.
دومان گلير, چن گلير,
درده يول آچان گلير,
قوجاليق هاچان گلير,
جانداکي تلاش دئدي.
بيليره‌م خيصلتي‌ني,
بودور ايشين چتيني,
دوٍشمنين نيتيني,
زهرلنميش آش دئدي.
يئرده کيم, زيروه‌ده کيم,
اوٍره‌ک‌لرده زده کيم,
دده کيمدي, گئده کيم,
باريشلا, ساواش دئدي.














دايانيب

هر خئييرين قارشيسيندا
بد عمل, بد ايش دايانيب.
باغريميزي دئشمک اوٍچون
قيزار ديلميش شيش دايانيب.
گؤي يئرده قوووشا بيلمير,
جان آتير, يوووشا بيلمير,
خطادان سوووشا بيلمير,
قايالار ديش ـ ديش دايانيـب.
يارا آغــيردي بيتــيشمز,
بـو قادا جاندان اؤتوٍشمز,
اصــلي کــرمه يئتيشمز,
آرادا کئــشــيــش دايانيــب.
يـــــــوک
منيم درديم نه ده‌وه‌نين ،
نه‌ده بير قوُشون يوٍکودو.
ايچيمده‌کي غم سنگري
ائـــل يــــوٍکـــو, 
قــوشــوُن يوکودو.
خسته اؤلور,
ساغا نه وار,
من نه چکديم
 داغا نه وار,
آغيلسيز اولماغا   نه وار !
يــــوٍک؛  آغـــليــــن,
 هــوُشــوُن يوکــودو.
دئيه ن چوخ ـ چوخ ازه‌ل دئيـيب,
گـــوٍل عؤمـرونه خزه‌ل دئيـيـب,
ائــللر منــده‌ن گـــؤزه‌ل دئييـب,
يوکوم قورغوشون يوکودو.
چکيلمز

ياز گوٍنونده خزه‌ل اولموش
باغلارين دردي چکيلمز.
چيچک واختي شاختا وورموش,
تاغلارين دردي چکيلمز.

کيم نه بيلسين نده‌ن گئتدي,
نفس چيخدي, بده‌ن گئتدي,
اؤلن اؤلدي, گئده‌ن گئتدي,
ساغلارين دردي چکيلمز.

ايستر آغلا, ايستر گوٍل,
هر اوجاغين آخيري کوٍل,
تپه‌لرين ايشي يونگول,
داغلارين دردي چکيلمز.

بو دوٍنيادان گئتديييم گوٍن

اؤلنده‌ده ال اوٍزمره‌م دوٍنيادان,
منده‌ن قالان بير سس, بير اوٍن اولايدي.
هانسي يوردا توخونسايدي آياغيم,
اوردا جوشان بير توي ـ دوٍيون اولايدي.

شيرين حيات عؤمره ـ گوٍنه داد وئرير,
دردي وئره‌ن, گؤر, بير نئچه قات وئرير.
ووروشلاردا يئددي يئردن چات وئرير,
کؤنول بوٍتؤو, اوٍره‌ک بوتون اولايدي.

نور ايچينده آچيلايدي هر صاباح,
دان يئرينده يويولايدي سوچ, گوٍناه.
بو دوٍنيادان گئتديييم گوٍن, آي آللاه
بو دوٍنيايا گلديغيم گوٍن اولايدي.

زلزله

يئر نييه تيتره‌دي آياقلار آلتدا ؟
بلکه, گوٍناهيميز تيتره‌دير يئري.
هر اؤلوب گئده‌نله تورپاق آلتينا
گؤمولن آهيميز تيتره‌دير يئري.

دقيقه نه گره‌ک, ساعات نه گره‌ک
بير نئجه ثانيه اونون بسيدي.
آللاهليق عشقينه دوٍشنلر اوٍچون
آللاهين اينسانا ايشاره سيدي.

جيلووو چکيلمز, اووسونا ياتماز,
يوخلوغا چئويره‌ر بوتون وارليغي.
حئيف کي, اينساني دييشه بيلمير,
آللاهين بو قده‌ر خبردارليغي.

من اؤلنده

من اؤلنده دوٍنيادا
هئچ نه دييشمه‌يه‌جک,
اؤلوموم ايلاهي‌نين,
يادينا دوٍشمه‌يه‌جک.
گوٍنش يئنه چيخاجاق,
اول چيخديغي کيمي.
آي يئنه اؤز يئرينده,
گوٍن يئنه اؤز ايشينده,
چايلار اؤز عادتينده,
سئللر اؤ ورديشينده.
چرخي ـ فلک يئنه‌ده
اؤز کؤهنه گرديشينده
ائولادلاريم اوٍچونده
هئچ نه دييشمه‌يبدي,
ياشاياجاقلار عؤمرو
قالسالاردا آتاسيز,
گئده‌جک‌لر يوللاري
خطالي, يا خطاسيز.
من اؤلنده دييشن
تکجه من اولاجاغام,
عطريني چوخ سئوديييم
بير اوووج قارا تورپاق,
رنگي‌ني چوخ سئوديييم
گؤي چمن اولاجاغام.
بيليره‌م, دوغوم گوٍنوم
يانوار آيينا دوٍشدو,
بيلميره‌م, اؤلوم گوٍنوم
هانسي آيا دوشه‌جک.
تک اونو بيليره‌م کي,
من دوٍنيادان گئده‌نده,
سيخ مئشه‌لر قوينوندا
بير پاليد ييخيلاجاق.
داغدان دره ديبينه
نهنگ‌لرين نهنگي
قانيم رنگه دؤنه‌جک سرت بير قايا دوٍشه‌جک
قيزاران گوٍللر اوٍچون.
تزه‌دن گؤيره‌جک
مزاريمين تورپاغي تزه سوٍنبلوللر اوٍچون
قاپ قارا شوم اولاجاق,
گئده‌ن جيسميم اولسادا
قالان روحوم اولاجاق.







اوجالار

منيم ياناغيمدا گؤردوغون چاپيق,
گؤزومدن توکولن ياش ياراسيدي.
منيم اوٍره‌ييمده دوُيدوغون آغري
دوشمن‌ين آتديغي داش ياراسيدي.

آچمير اوٍره‌ييمي آچيلان سحر
« اجل کؤهله‌نينده حاضيردي يهر » 

بو گوٍن ايچريمي يانديران زهر,
نه واخت‌سا يئديغيم آش ياراسيدي.

دولدوروب آغيني, ايچيريب تاسي,
کم فورصت هامييا چکديريب ياسي,
اوجالار هميشه باش اوجالداسي,
آلچاقلار هميشه باش ياراسيدي.
ساواش يئردي

بير پارچا وطن گئتدي,
داغ اوچدو, داش يئردي,
بئيين‌لره قان سيزدي,
گؤزلره ياش يئردي.

قان واختي, قان مقامي,
شهيدليک ـ شان مقامي,
وئرمه‌يه جان مقامي,
کئچمه‌يه باش يئريدي.

ووروش هر قاريش اوٍچون
تورپاق اوٍچون, خيش اوٍچون
صاباحکي باريش اوٍچون
بو گوٍن ساواش يئردي.

بو وطن بيزيم

قارا بولودلارين ياخاسيني جير,
قفيل شيمشک‌لرين عيناديني قير,
يئر کيمي سيلکه‌لن, گؤي کيمي هايقير,
دورما وطن اوغلو, سنگرلردن آش
ساواش ايسته‌ييره‌م دلي بير ساواش !

آنالار آغريدا, باجيلار ياسدا,
قارا گوٍن طالع‌لر قارا ليباسدا,
ايگيديم موٍرگوٍده, قيلينجيم پاسدا,
ايللردي قورومور گؤزومده‌کي ياش
ساواش ايسته‌ييره‌م ، دلي بير ساواش !

دوروب دايانماغين سيراسي دئييل ،
يادلار حاليميزي سوْراسي دئييل ،
چيخان قان داماردا دوراسي دئييل ،
قونشودان آتيليب بوستانيما داش ،
ساواش ايسته‌ييره‌م ، دلي بير ساواش.

کؤنول‌ده ، باخيش‌دا, اوٍره‌ک‌ده ، جان‌دا ،
ساواش دئمه‌لي بو چتين آندا,
ميللتين داماردا قاني جوشاندا,
باخاقلار, گؤره‌ک‌لر اوْلمايايدي کاش
ساواش ايسته‌ييره‌م, ده‌لي بير ساواش !

تاريخ اوْن اوٍچ ياشلي مؤجزه گؤروب,
بيزي توفانلارلا اوٍز ـ اوٍزه گؤروب,
بيزي اؤلوملرله گؤز ـ گؤزه گؤروب,
هاني شاه ايسماعيل, هاني قيزيلباش,
ساواش ايسته‌ييره‌م, ده‌لي بير ساواش !

جان بيزيم, باش بيزيم, روح ـ بدن بيزيم,
گوٍل بيزيم, چؤل بيزيم, گؤي چمن بيزيم,
يئر بيزيم, گؤي بيزيم, بو وطن بيزيم,
ميللتين يولوندا قورباندير بو باش
ساواش ايسته‌ييره‌م, ده‌لي بير ساواش !



يازيق وطن

نه زامانکي, بير تدبيره باشلاييرسان,
نه زامانکي, بير شادليغين, تويون اولور,
هامي اؤپور, قوجاقلايير بير ـ بيريني
اورتاليقدا بير شيديرغي اوْيون اولور.

ياللي گئدير, يايليق توتور, رقص ائدير
دئييرسن کي, آللاها شوکور, بيرلشيريک,
بو ميللتين هاميسي قول ـ بويون اولور.
نه زامانکي, وطن سؤزو گلير ديله,
نه زامانکي, دؤيوش سؤزو گلير ديله,
باياق تويدا قوچ اولان کس
قفيل دؤنور بيرده‌ن ـ بيره,
صابير دئميش, کئچي اولور,
قوُزو اولور, قويون اولور.
يازيق ميللت, يازيق وطن,
صاباح اوندان تؤره‌ين ده,
دؤنور بير گوٍن سنين اصيلين
سنين نسلين, سوْيون اولور.
قاراباغي آزاد ائله

داها نه‌يي گؤزله‌ييرسن,
دؤيوشه گير وطن اوغلو !
بو وطن‌نين, بو تورپاغين
قايا کيمي متين‌لشن,
پاليد کيمي بيتن اوغلو !
حاققين ـ قانين باهاسينا,
اولو سئوگين, تميز عشقين,
صاف ويجدانين باهاسينا,
قوللاريني کوٍلونگ ائله,
غيرتيني فرهاد ائله !
قاراباغ‌سيز حيات يوخدور,
قاراباغي آزاد ائله !
نه زاماندير گؤزله‌ميشيک,
گؤزله‌مکدن کار آشار مي ؟
وطن الده‌ن گئده‌ن گوٍنو,
دورماق بيزه ياراشار مي ؟
دوٍشمن باشي ازمک اوٍچون
قاپازا دؤن, شيله‌يه دؤن.
دوٍشمن قلبي دئشمک اوٍچون
مرمي‌يه دؤن, گولله‌يه دؤن.
اوٍميديني, ايناميني
دمير ائله, پولاد ائله.
قاراباغ‌سيز حيات يوخدور,
قاراباغي آزاد ائله !
قان ايچه‌ني, قان سوْراني
زيبيل کيمي سوٍپورمه‌سن,
گؤزوموزو چيخاردانين
گؤزلرينه توٍپورمه‌سن,
ناحاق يئره نه هاي ـ کوي سال,
نه هيچقير, نه فرياد ائله.
قاراباغ‌سيز حيات يوخدور,
قاراباغي آزاد ائله !
يومروغونلا يار هاواني,
غضب‌ينله تربت يئري.
آرخادا تک خزر قاليب,
بيرجه آتديم آتما گئري.
روا گؤرمه اوٍميديميز,
ايسته‌ييميز بوْشا چيخا.
روا گؤرمه آرزولارين,
سوْنو گئديب باشا چيخا.
آلچاقلارين فيکرينه باخ,
ياغيلارين مکرينه باخ,
داغيت بؤهتان يوواسيني,
شر ائويني برباد ائله.
قاراباغ‌سيز حيات يوخدور,

قاراباغي آزاد ائله !
گََـــر سينه‌ني, سنــده‌ن اؤترو
کَــپَــر, قـاشقار سنگر اوْلسون.
يئريشينده, دوروشوندا
تانري بويدا لنگر اوْلسون.
شهيد اولماق زامانيدي.
اؤلوم اوٍسته
سفر گره‌ک.
اوُددوغوموزهاوا کيمي,
بيزه آنجاق
 ظفر گره‌ک.
اوغلو اؤلموش آنالارين,
اري اؤلموش سونالارين,
اؤلوملرين, ايتيملرين,
اسيرلرين, يئتيملرين,
داخماسيندا ايشيق ياندير,
اوجاغيني آباد ائله.
قاراباغ‌سيز حيات يوخدور,
دؤيوشه گير, وطن اوْغلو
قاراباغي آزاد ائله !








گؤردوم

بو نه قورغو, بو نه ساعات
شيمشک کيمي کئچدي حيات,
آرزولاريم اولدو بويات
گئديب عومرون چوخو گؤردوم.
الدن گئديب عؤمروم ـ گوٍنوم ،
اونودولدو, توي ـ دويونوم,
عرشه چيخدي آهيم ـ اوٍنوم
وار آختارديم ـ يوخو گؤردوم.
تويوندان چوخ اولدو وايي,       گؤز ياشينا دؤندو چايي,
چکيلدي فلگين يايي,
سينه‌مده دي اوخو, گؤردوم.
زامان آخدي سولار کيمي
دؤندو بير گؤز قيرپيمينا,
اللي ايلي ياشاماديم
ائله بيل کي, يوخو گؤردوم.

مؤحکم آدام

اوٍستونه دالغا ـ دالغا
درد آخدي, غم يئردي,
ياناغا گؤز ياشلاري,
کيرپييه غم  يئردي ،
هر ظولموٍن آرخاسينجا
ظولم, سيتم يئردي,
اوْ دؤزدو, او داياندي,
کؤکلو بير قايا کيمي.
زامان اونو سيخسادا,
اوْ اؤزونو سيخمادي
اؤز يوکونو  اؤزگه‌نين
کوٍره‌يينه ييخمادي.
اؤز ايچينده قاينادي
هئچ طبعينده ن چيخمادي ،
دردي گئديب چيخسادا ،
اولدوزا ، آيا کيمي.
جانيندا غم قوروردو ،
گؤزونده ياش عطريدي ،
قوجا ديير من کيمي
باغرينا داش اريتدي.
ييخيلمازدي ، واخت اونو ،
ياواش ـ ياواش  اريتدي ،
دونيا تک جاوان ايدي
قوجالدي دوٍنيا کيمي.
يئنه قلبيمده وولکان
يئنه ايچيمده توفان ،
يئنه قانيمدا آتش,
يئنه روحومدا عوصيان,
يئنه جانيمدا آغري ،
يئنه باشيمدا دومان ،
آغريلار گؤزوموزدن
اله‌نن ياشدان کئچير,
ميللتين خيلاص يولو
بو گوٍن ساواشدان کئچير.
دوٍزلرده بوٍدره‌يه‌سن
سيلديريملار آشماسان,
سني ميلچک‌لر يئير
قايناماسان, داشماسان,
تورپاقدان وطن اوْلماز,
اوُغروندا ساواشماسان,
باخما کي, يوللاريميز
بوْرانلي قيش‌دان کئچير.
ميللتين خيلاص يولو
بو گوٍن ساواشدان کئچير.
سن, من آرخادا قالسين,
بو گوٍن بيز اوْلماليييق,
دمير يومروق, داش بيلک,
قايا, ديز اوْلماليييق,
دالغاسي شاهه قالخان
بير دنيز اوْلماليييق,
گوٍجوموز بيرلشنده
سؤزوموز داشدان کئچير,
ميللتين خيلاص يولو
بو گوٍن ساواشدان کئچير.
داغ ـ داغ اولور اوٍره‌ک‌لر
دؤنور سيزلايان نئيه,
درديميز دالغا ـ دالغا
يوکسه‌لير يئردن گؤيه ؛
بيرجه قاريش تورپاغي
اله کئچمه‌سين دئيه,
ايگيدلر جاندان کئچير     شهيدلر جاندان کئچير,
ميللتين خيلاص يولو
بو گوٍن ساواشدان کئچير.
روح گئدير, هوس گئدير,
يادداش گئدير, ديل گئدير,
تورپاغ الدن گئديرسه,
دؤرد الوان فصيل گئدير.
زاماندا باخمير سؤزه
ايل دالينجا ايل گئدير.
بيزده‌کي, قوجاليريق,
ياش گليب ياشدان گئچير.
چاتيب حقيقتينه
حاققيني آلماق اوٍچون,
دوشمن‌ين بايراغيني
آياغا سالماق اوٍچون,
غاليبيت هايقيريب,
غلبه چالماق اوٍچون,
ميللتين خيلاص يولو
بو گوٍن ساواشدان کئچير.









قوربان اولوم

هانسي ايلده دوغولدون ،
ايلينه قوربان اولوم !
هانسي گوٍنده ديل آچدين ،
ديلينه قوربان اولوم !
آي عومرومون شيرين باري
ياري ، دوٍنيادان ياري ،
سيندير اويونجاقلاري
الينه قوربان اولوم !
سيغاليما ياتمايان,
قاشين اوٍسته چاتمايان,
هله داراق توتمايان,
تئلينه قوربان اولوم !
باخ ايللره, آيلارا,
هاي وئره‌ن اول, هايلارا,
باش وور ده‌لي چايلارا,
سئلينه قوربان اولوم !
تورپاق مقدس آنا,
هوپسون ايلييه, قانا,
باغلان آذربايجانا,
ائلينه قوربان اولوم !














گؤزلرين

نه سرين بولاغي وار,
نه ايستي اوجاغي وار,
نه اودلو قايناغي وار,
منه باخان گؤزلرين !
بختين اوغورو بيللم,
گؤزومون نورو بيللم,
عشقيني دورو بيللم,
منه باخان گؤزلرين !
گيله‌سينده ايجي وار,
داغ بويدا سئوينجي وار,
تانري کيمي گوٍجو وار,
منه باخان گؤزلرين !
هم صوابدي, هم گوٍناه,
هم آخشامدي, هم صاباه,
سحيرينه باخ آللاه,
منه باخان گؤزلرين !
سئوميشم اوداسيني,
ايچميشم باداسيني,
من آليم قاداسيني,
منه باخان گؤزلرين !














خليل ريضا

سنه نئجه لايلا چاليم
دين ـ ايمانيم خليل ريضا.
سنسيز اؤتوپ, گئچن دئيل
بيرجه آنيم خليل ريضا.
آلتيم, اوٍستومه چئوريلدي
دومان توستومه چئوريلدي
دوٍنيا قصديمه چئوريلدي
آخدي قانيم خليل ريضا.
جان, اريين شمعه دؤندو,
سارايلاريم داما دؤندو,
ظولمت بير آخشاما دؤندو
نورلو دانيم خليل ريضا.
سنسيز, نئجه داغلار ياريم ؟
بوتونودوم, قالديم ياريم,
گوٍلده‌ن شيره چکمز آريم
دوْلماز شانيم خليل ريضا.
آوچي وورموش بير اووسانميش ؟
ساچيمداکي گرووسانميش,
جانيمداکي آلووسانميش
ياندي جانيم خليل ريضا.














داغلارين

طبيعت‌ين اوٍره‌ييندن اوْد آلدي,
هم فرهادي, هم شيريني داغلارين.
سينه‌سينده انر, قالخار آوازلار
ذيل شؤهرتي, بم شعريني داغلارين.
بولاغي وار گؤزلريمده دنيزدير,
چيچکي وار, بير سوْلمايان بنيزدير,
منه ايکي گؤزوم قده‌ر عزيزدير
هم آجيني, هم شيريني داغلارين.
نه يورولار, نه بو يولدان بئزه‌ره‌م,
عؤمرو, گوٍنو نغمه‌لرله بزه‌ره‌م,
آنا يوردو وورغون دئيب گزه‌ره‌م
اونوتمارام شمشيريني داغلارين.




تبريزدن آيريلاندا

آيريليق آنلاري گلدي, يئتيشدي
واختي ذره ـ ذره بؤل ، اي زليم خان !
چوْخ قالا بيلمزسن بو شهرده سن
گؤز ياشين اولسادا گؤل اي زليم خان !
من کيمه يالواريم ، کيمه ديز چؤکوم ؟
سرحددي نه قده‌ر داغيديم, سؤکوم !
باشيما هارانين داشيني تؤکوم
نه قده‌ر باغلانار يول, اي زليم خان.
هيجران سينه‌ن اوٍسته چؤکر قيش کيمي,
گؤينه‌ده‌ر قلبيني بوُز باخيش کيمي,
يامان قارالميسان سرت ياغيش کيمي,
قارا بولود کيمي دول, اي زليم خان !
قويوپ ساپانينا داش کيمي آتير,
طالع اينسانلاري قالاييپ, چاتير,
ائله بيل, دوٍنيانين هر ياني باتير
الده‌ن اوٍزولنده ال, اي زليم خان.
سئوينج يانيميزدان ساللانيپ اؤتر,
يانداکي فضولي‌ده‌ن, صابيرده بتر,
مين ايلده‌ن سونرادا هاميدان بتر
بولدور حسرتيميز, بول, اي زليم خان !
واخت چاتير, زامانين صبري دارالير,
گئده‌نين گؤزونده دوٍنيا قارالير,
آيريليق گلنده سولور, سارالير
چمن اي زليم خان, چؤل اي زليم خان !
يئنه گؤزونده ياش, قلبينده کده‌ر,
گليشين هده‌رميش, گئده‌يشين هده‌ر,
سنين کي, دردين وار بير تبريز قده‌ر
نييه ياشاييرسان, اؤل ! اي زليم خان !






عؤمرون شاه گئجه‌سي

کؤنول بو گئجه‌ني
وئرمه اليندن
بو گئجه ذوق آني
روح گئجه‌سيدير.
بير گؤزه‌ل اوٍزونده
ايکي داملا ياش
بو قيز ياناغيندا
شئه گئجه‌سيدير !
ايلاهي بير آني
گليپ گئده‌جک.
قلبيني, روحونو
دليپ گئده‌جک
هله‌کي ديريدير
اؤلوپ گئده‌جک
اوٍره‌کده‌ن چکيلن
آه گئجه‌سيدير.
گؤزه‌لدير ، گؤزه‌له ساريشپ
اؤلمک !
گؤزه‌لدير.















اولو مکّه

اولو مکّه دئير کي,
تميزلن گئت ، چالخالان گئت ! دورول گئت
دينيميزين قودرتيني درک ائله
يئرين ، گؤيون حيکمتينه وورول گئت !
دويما هئچ واخت, آداميندان دوٍنيانين
نه داديندان, نه تاميندان دوٍنيانين,
دالا دالما نيظاميندان دوٍنيانين
کعبه اوٍسته ساعات کيمي قورول گئت !
باها ساخلا بو گؤروشو, بو آندي,
عقيده‌سيز کؤنول موٍلکو ويراندي
عؤمره دوٍشن بير فرصتدي, بير آندي,
قوللارنلا قارا داشا ساريل گئت !




شاعيرلر کوٍسه‌ين اولور
شاعير عؤمرو بنفشه‌دير,
درده بويون اين اولور.
بوستانينا داش آتسالار
تئز قلبينه دين اولور.
گؤي اوٍزونده بولود گؤرسه,
يئر اوٍزونده شوکوت گؤرسه,
بير قاپيدا تابوت گؤرسه,
غمده‌ن ليباس گيين اولور.
چيچه‌ييني دره ـ دره
سؤزلريني توتون زره
داش آتمايين شاعيرلرع
شاعيرلر کوٍسه‌ين اولور.





ايتکي ـ قزانچ

سسي قولاقدان ايتيرديک,
سؤزو دوداقدان ايتيرديک,
سوُيو بولاقدان ايتيرديک,
گؤزو اوجاقدان ايتيرديک
گلديک ايتيره ـ ايتيره
بير آز وطنده‌ن ايتيرديک,
گؤزوموزو آچيب گؤردوک,
غصب, نفرت قازانميشيق.
بير ـ بيريميزي يئمک اوٍچون
کين ـ کدورت قازانميشيق,
هم کؤله‌ليک, تسليم چيليک,
هم اسارت قازانميشيق.
ياري عيللت, ياري ذيللت,
ياري تؤهمت قازانميشيق.
خسته سئوگي, اؤلو حسرت
يئتيم ميللت قازانميشيق !

� - ميصراع مهستي گنجوي‌نيندير . 

